
«Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գորընկերության ծրագիրն իրականացնելու մասին» ՀՀ կառավարության որոշման նախագծի վերաբերյալ

	Մեկնաբանություններ/պարզաբանումներ

	1. 
	Արտաքին գործերի նախարարություն

	1.1. 
	Առաջարկություններ կամ առարկություններ չկան
	-

	2. 
	Արդարադատության նախարարություն 

	2.1. 
	Նախագծում բացակայում է վերնագիրը, ինչի առնչությամբ պետք է նկատել «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջը, համաձայն որի՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:
Միաժամանակ, հաշվի առնելով «Պետություն-մասնավոր գործընկերության մասին» օրենքի (այսուհետ՝ Օրենք) 12-րդ հոդվածի 1-ին մասի պահանջը և այն, որ նշված նորմը հանդիսանում է Նախագծի ընդունման իրավական հիմք, այդ համատեքստում դիտարկելով նաև Նախագծի կարգավորումները, առաջարկում ենք Նախագծի վերնագիրը նախատեսել այնպես, որ բխի Օրենքի պահանջից և Նախագծի բովանդակությունից, մասնավորապես՝ վերաբերի «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի (այսուհետ՝ նաև Ծրագիր) իրականացմանը։
	Ընդունվել է
Նախագիծը խմբագրվել է։

	2.2. 
	Նախագծի 1-ին կետի 1-ին ենթակետի համաձայն՝ նախատեսվում է  իրականացնել «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագիրը»՝ հաշվի առնելով, որ Ծրագիրը համապատասխանում է Օրենքի 4-րդ հոդվածի 1-ին մասով սահմանված չափանիշներին։ Այս առումով պետք է նկատել, որ Օրենքի 4-րդ հոդվածի 1-ին մասի համաձայն՝ Կառավարության կողմից ՊՄԳ ծրագրի իրականացման վերաբերյալ որոշման կայացման համար անհրաժեշտ է, որ ՊՄԳ ծրագիրը բավարարի բոլոր չափանիշներին, որոնք ներկայացված են Օրենքի 4-րդ հոդվածի 1-ին մասի 1-5-րդ ենթակետերում, մինչդեռ Նախագծի կարգավորումներում բացակայում է Օրենքով նախատեսված չափանիշներից 3-րդ կետի պահանջը:
	Չի ընդունվել 
Օրենքի 4-րդ հոդվածի 1-ին մասի 3-րդ կետի համաձայն՝ ՊՄԳ ծրագիրը գնահատված և ընտրված լինի որպես իրականացման ենթակա ծրագիր, հանրային ներդրումային ծրագրերի վերհանման, մշակման, գնահատման և առաջնահերթությունների որոշման կարգին համապատասխան, և հաստատված լինի Կառավարության կողմից։ 
Համապատասխանաբար Նախագծում նշված է, որ ծրագիրը հաստատվել է ՀՀ Հանրային ներդրումային կոմիտեի կողմից։ 

	2.3. 
	Նախագծի 4-րդ կետի 1-ին ենթակետի համաձայն՝ սահմանվում է, որ Ծրագրի շրջանակում մասնավոր գործընկերոջը տրամադրվող պետական աջակցության տեսակները պետք է սահմանվեն ՊՄԳ պայմանագրի նախագծով։ Նշված կարգավորումը սակայն հակասում է ՀՀ կառավարության 2022 թվականի հուլիսի 28-ի թիվ 1183-Ն որոշմամբ հաստատված հավելվածի 43-րդ կետի 2-րդ ենթակետի պահանջներին, համաձայն որոնց՝ ՊՄԳ ծրագրի իրականացման վերաբերյալ որոշման մեջ ներառվում են պետական աջակցության տեսակները և դրանց կիրառման պայմանները, ինչից բխում է, որ պետական աջակցության տեսակները և դրանց կիրառման պայմանները պետք է սահմանվեն ոչ թե ՊՄԳ պայմանագրի նախագծով, այլ Ծրագրի իրականացման որոշմամբ, այսինքն՝ ներկայացված Նախագծով: Բացի այդ, նույն կետի 2-րդ ենթակետում խնդրահարույց է «այլ արտոնություններ» եզրույթի կիրառումն այն համատեքստում, որ վերջինս իրենից ենթադրում է անորոշ ձևակերպում, որպիսի պայմաններում պարզ չէ, թե ինչ այլ արտոնություններ են կիրառվելու։
	Ընդունվել է մասնակի
Աջակցության բոլոր տեսակներն ու դրանց տրամադրման կարգը որոշման նախագծում ներառելու նպատակահարմարությոնը բացակայում է՝ հաշվի առնելով, որ պայմանագրի նախագծում, որը հանդիսանում է սույն որոշման հավելված և անբաժանելի մաս, դրանք հավուր պատշաճի տրվում են։
Ինչ վերաբերում է «այլ արտոնություններ» եզրույթին, ապա այդ մասով դրույթը խմբագրվել է։

	2.4. 
	Նախագծի 5-րդ կետում անհրաժեշտ է հստակեցնել Հայաստանի Հանրապետության ներքին գործերի նախարարին տրվող հանձնարարականի կատարման ժամկետի մեկնարկին վերաբերող դրույթները, մասնավորապես՝ հիշյալ կետում «նախարարին՝» բառից հետո առաջարկում ենք լրացնել «սույն որոշումն ուժի մեջ մտնելուց հետո» բառերը՝ որպիսի պայմաններում առավել հստակ կլինի, թե վերջինիս կողմից կատարման ենթակա հանձնարարականը ինչ ժամկետից է հաշվարկվելու:
	Ընդունվել է
Նախագծի համապատասխան դրույթը լրամշակվել է։

	2.5. 
	Նախագծի 7-րդ կետի դրույթներն անհրաժեշտ է վերանայել՝ ապահովելով վերջինիս և Նախագծի 1-ին կետի 1-ին ենթակետի «ա» պարբերության դրույթների համապատասխանությունը, մասնավորապես՝ «Ընթացակարգ» բառն առաջարկում ենք փոխարինել «ՊՄԳ ընթացակարգ» բառերով՝ նկատի ունենալով Նախագծի 1-ին կետի 1-ին ենթակետի «ա» պարբերության այն դրույթը, համաձայն որի՝ Նախագծի մնացած տեքստում ՀՀ կառավարության 2022 թվականի հուլիսի 28-ի թիվ 1183-Ն որոշումը պետք է կիրառվի որպես ՊՄԳ ընթացակարգ։ Այս առումով պետք է նկատել «Նորմատիվ իրավական ակտերի մասին» օրենքի 13-րդ հոդվածի 8-րդ մասի պահանջը:
	Ընդունվել է
Նախագծի համապատասխան դրույթը լրամշակվել է։

	2.6. 
	Նախագծի 8-րդ կետի կարգավորման առնչությամբ պետք է նկատել Օրենքի պահանջները և հատկապես 14.4-րդ հոդվածի կարգավորումն առ այն, որ մասնավոր գործընկերոջ ընտրության ընթացակարգի պաշտոնական լեզուն հայերենն է: Հայերենից բացի, մասնավոր գործընկերոջ ընտրության ընթացակարգի հայտարարությամբ և (կամ) հրավերով նախատեսված լինելու դեպքում, պաշտոնական լեզու կարող է լինել նաև անգլերենը կամ ռուսերենը: Նշվածից բխում է, որ անգլերենը կարող է ընտրվել որպես պաշտոնական լեզու մասնավոր գործընկերոջ ընտրության ընթացակարգի հայտարարությամբ և (կամ) հրավերով նախատեսված լինելու դեպքում։ Այսինքն, պաշտոնական լեզվի փոփոխումը հայերենից անգլերեն կամ ռուսերեն պետք է կատարվի այն դեպքում, երբ նախատեսված է մասնավոր գործընկերոջ ընտրության ընցակարգի հայտարարությամբ, ինչն ամենևին չի նշանակում, որ Ծրագրի իրականացմանը վերաբերող կառավարության որոշմամբ հաստատված հավելվածներում տարընկալումների կամ հակասությունների դեպքում պետք է նախապատվություն տրվի անգլերեն լեզվին և այն դիտվի գերակայող լեզու։ Օրենքի վերոնշյալ կարգավորմամբ առկա չէ լեզվի գերակայությունը թույլատրող նորմ։ Այս առումով պետք է նկատել նաև Սահմանադրության պահանջը, համաձայն որի՝ Հայաստանի Հանրապետությունում պետական լեզուն հայերենն է և այլ լեզվի գերակայություն նախատեսված չէ։
	Ընդունվել է մասնակի
Նախագծի համարժեք հավելվածներում սահմանված է, որ հայերենը, անգլերենը և ռուսերենը մասնավոր գործընկերոջ ընտրության ընթացակարգի պաշտոնական լեզուներ են, ինչը համապատասխանում է ՀՀ ՊՄԳ օրենսդրությամբ սահմանված կարգավորումներին։
Ինչ վերաբերում է մասնավոր գործընկերոջ ընտրության ընթացակարգի ժամանակ փաստաթղթերում ի հայտ եկած տարընկալումների դեպքում անգլերենի գերակա լինելու դրույթին, ապա այն լրամշակվել է՝ հստակեցնելով, որ դա վերաբերելի է բացառապես մրցութային գործընթացին։
Կարծում ենք, որ նման կարգավորմամբ որևէ կերպ չի նսեմացվում հայերենը պետական լեզու լինելու սահմանադրական նորմը, հետևապես՝ նման կարգավորում նախատեսելը համարում ենք տրամաբանական՝ հաշվի առնելով նաև, որ ՀՀ մրցույթների և կոնցեսիոն համաձայնագրերի պրակտիկայում առկա են բազմաթիվ դեպքեր, երբ հիմնարար փաստաթղթերի համար անգլերենը համարվել է ռեֆերենս լեզու տարընկալումների դեպքում, ինչպես նաև՝ նպատակահարմար է ի սկզբանե նվազագույնի հասցնել ապագայում հավանական միջազգային արբիտրաժի դեպքում լեզվով պայմանավորված մեկնաբանելիության ռիսկեըը։

	2.7. 
	Նախագծին կից ներկայացված հիմնավորման 3-րդ կետի համաձայն՝ Նախագիծը մշակվել է ՀՀ ներքին գործերի նախարարի 2023 թվականի նոյեմբերի 28-ի թիվ 1185-Ա հրամանով ձևավորված աշխատանքային խմբի կողմից, մինչդեռ պետք է նկատել, որ Արդարադատության նախարարությունը նշված աշխատանքներին չի մասնակցել և չի տիրապետում Նախագծին կից ներկայացված հավելվածների բովանդակային կարգավորումներին վերաբերող անհրաժեշտ տեղեկատվությանը, որոնք թեև էական կարևորություն ունեն, սակայն մեր կողմից ներկա փուլում չեն կարող ուսումնասիրվել՝ հաշվի առնելով, որ օբյեկտիվորեն հնարավոր չէ երկօրյա ժամկետում դիրքորոշում հայտնել 1260 էջից բաղկացած փաթեթի վերաբերյալ:
	Ընդունվել է ի գիտություն
Ծրագրի մշակման շուրջ աշխատանքները մեկնարկել են 2022 թ․ սեպտեմբերից, և Փոխվարչապետի նախագահությամբ գործող Տեղեկատվական համակարգերի կառավարման խորհրդի կողմից ծրագրի հետ կապված որոշումների իրականացման նպատակով ձևավորված աշխատանքային խմբում Ծրագրի մշակման աշխատանքներում մշտապես ներգրավված է եղել ՀՀ արդարադատության նախարարի՝ համապատասխան ոլորտի համար պատասխանատու խորհրդականը։ Ծրագրի հետ կապված բոլոր նյութերը մշտապես հասանելի են եղել Նախարարության ներկայացուցչին։
Ընդ որում՝ փաթեթում ներառված բոլոր փաստաթղթերը մեկ անգամ արդեն պաշտոնապես շրջանառվել են կարծիքների, բացի՝ Հավելված 2-ից՝ Պայմանագրի նախագծից, և այդ թվում Արդարադատության նախարարության առաջարկությունների ու դիտողությունների հիման վրա դրանք լրամշակվել են։
Կարևոր է նաև նշել, որ որպես աշխատանքներում ներգրավված Նախարարի խորհրդականի կողմից Պայմանագրի նախագիծը Արդարադատության նախարարի հանձնարարականով նույնպես ուսումնասիրվել է, առաջարկոթյունները և դիտողությունները քննարկվել են, և ըստ այդմ նախագիծը լրամշակվել է։
Ինչ վերաբերում է փաթեթի ծավալին, ապա անհրաժեշտ է նկատել, որ բոլոր հավելվածները ներկայացված են 3 լեզվով, հետևապես՝ ամբողջ նշված ծավալն իրականում համարժեքաբար պակաս է։ 

	3. 
	Էկոնոմիկայի նախարարություն

	3.1. 
	Առկա է անհամապատասխանություն 2023 թվականի սեպտեմբերի 28-ին կայացած Հանրային ներդրումային կոմիտեի 4-րդ նիստին հաստատված նախագծի և սույն գրությամբ ներկայացված պետություն-մասնավոր գործընկերության ձևաչափով իրականացվող ծրագրի նախագծի անվանումների միջև
	Ընդունվել է
Ապահովվել է ՀՆԿ արձանագրությամբ հաստատված ծրագրի հետ Նախագծի անվանման ներդաշնակեցում։ 

	3.2. 
	Հիմք ընդունելով Հայաստանի Հանրապետության կառավարության 2022 թվականի հուլիսի 28-ի «Պետություն-մասնավոր գործընկերության ընթացակարգը, պետություն-մասնավոր գործընկերության ծրագրերի վերաբերյալ տվյալների բազայի ստեղծման և կառավարման կարգը հաստատելու, պետություն-մասնավոր գործընկերության ծրագրերի շրջանակում մատուցվող հանրային ծառայությունների ոլորտները, պետություն-մասնավոր գործընկերության ստորաբաժանումը, պետություն-մասնավոր գործընկերության ծրագրի իրականացման վերաբերյալ հաշվետվության ձևը և ներկայացման ժամկետը սահմանելու և Հայաստանի Հանրապետության կառավարության 2012 թվականի սեպտեմբերի 20-ի N 1241-Ն որոշումն ուժը կորցրած ճանաչելու մասին» N 1183-Ն որոշման (այսուհետ՝ Որոշում) 38-րդ կետը՝  ՀՀ էկոնոմիկայի նախարարությունը Փաթեթի ստացման պահից մեկամսյա ժամանակահատվածում իրականացնում է  ներկայացված Փաթեթի գնահատում՝ Հայաստանի Հանրապետության 2019 թվականի հունիսի 28-ի «Պետություն-մասնավոր գործընկերության մասին» N ՀՕ-113-Ն օրենքին (այսուհետ՝ Օրենք) և Որոշմամբ հաստատված ընթացակարգին նախագծի համապատասխանության վերաբերյալ։
	Ընդունվել է ի գիտություն

	3.3. 
	Հաշվի առնելով նախորդ կետով հիշտակվածը և Փաթեթի ծավալը՝ կից տրամադրվել է Օրենքին և Որոշմամբ հաստատված ընթացակարգին Նախագծի համապատասխանության վերաբերյալ տվյալ պահին առկա նկատառումները։
	Ընդունվել է ի գիտություն

	3.4. 
	Միևնույն ժամանակ, հարկ ենք համարում նշել, որ Փաթեթի վերաբերյալ Որոշման 38-րդ կետով նախատեսված եզրակացությունը կտրամադրվի կից ներկայացված նկատառումների, առկա անհամապատասխանությունների վերանայման և վերոգրյալի հիման վրա վերջնականացված Փաթեթի առկայության պարագայում։
	Ընդունվել է ի գիտություն 

	3.5. 
	«Կենսաչափական անձնագրի և ազգային նույնականացման քարտի թողարկման ծառայությունների հնարավոր ՊՄԳ ծրագրի տնտեսական հիմնավորում» վերնագրով ներկայացված փաստաթուղթը (այսուհետ՝ Հիմնավորում), ենթադրաբար, 2023 թվականի սեպտեմբերի 28-ին կայացած Հանրային ներդրումային կոմիտեի 4-րդ նիստին հաստատված Նախագծի տեխնիկատնտեսական ուսումնասիրությունն է, սակայն հստակ չէ վերջինս տնտեսական հիմնավորո՞ւմ է, վերլուծությո՞ւն թե՞ տեխնիկատնտեսական ուսումնասիրություն։
	Ընդունվել է
Փաստաթուղթը համապատասխանաբար ճշգրտվել է։

	3.6. 
	ՊՄԳ ծրագրի Նախագծի տնտեսական և ֆինանսական կենսունակությանը գնահատման շրջանակներում նախատեսվող ծառայությունների հնարավոր պահանջարկի, վերջինիս աճի, վերջնական սպառողների վճարելու պատրաստակամության և վճարելու կարողության գնահատումը չի իրականացվել ազդակիր համայնքների շրջանում իրականացվող ուղիղ հարցումների արդյունքների հիման վրա (Որոշման 34-րդ կետի 1-ին ենթակետ)։ Հետևաբար, հիմնավորմամբ ներկայացված պահանջարկը, դրա աճը և կարողությունը չեն հաշվարկվել համաձայն Որոշմամբ սահմանված դրույթների և ըստ էության չեն արտացոլում իրատեսական ցուցանիշները։
	Ընդունվել է
Պահանջարկի և մատչելիության վերաբերյալ հարցման ամփոփ հաշվետվությունը տրամադրվել է էկոնոմիկայի նախարարությանը, ինչպես նաև՝ դրա արդյունքների հիման վրա տնտեսական հիմնավորումը և ֆինանսական մոդելը լրամշակվել են։

	3.7. 
	Հիմնավորման շրջանակներում Նախագծի տեխնիկական գնահատումը և կապիտալ ծախսերի հաշվարկը հիմնված չէ կառուցվող ենթակառուցվածքների ֆիզիկական բնութագրերի կամ առկա ենթակառուցվածքների ամբողջական ուսումնասիրության վրա (Որոշման 34-րդ կետի 2-րդ ենթակետ), քանի որ Հիմնավորման շրջանակներում նախատեսված սպասարկման կետերի օպտիմալ քանակը սահմանվելու է մասնավոր գործընկերոջ հայեցողությամբ, ինչն ենթադրաբար փոփոխություններ կառաջացնի Հիմնավորման ներկայացված կապիտալ ծախսերի հաշվարկում։
	Չի ընդունվել
Ծրագրով սահմանվում է ծառայության կետերի նվազագույն քանակը, և դրանց հետ կապված մանրամասն կապիտալ և ընթացիկ ծախսերի հաշվարկ է ներկայցվում։ Մասնավոր գործընկերոջ հայեցողությամբ սահմանվելու փաստը բխում է սույն ՊՄԳ ծրագրի բուն ձևաչափից և որակի գնահատման կարևոր չափանիշ է լինելու։ Կապիտալ ծախսերը արտացոլվելու են մրցույթի մասնակիցների կողմից ներկայացվելիք միավոր ծառայության գնի մեջ։ Վերջինս հանդիսանում է մրցույթի առարկա և հավասարակշռում է ռիսկերը։ Այդուհանդերձ, կապիտալ ծախսերը մանրամասն նկարագրված են ծրագրում՝ նմանատիպ համակարգերի ուղենիշերը հիմք ընդունելով։ Վերջինս նաև ճշտվել է մրցույթի պոտենցիալ մասնակիցների հետ ս․թ․ հուլիսին կայացած շուկայի հետ նախնական հաղորդակցման շրջանակներում։

	3.8. 
	Նախագծի տնտեսական շահութաբերության ներքին դրույքի (այսուհետ՝ ՏՇՆԴ) հաշվարկը չի իրականացվել ծրագրի գործողության ողջ ժամանակահատվածում հասարակության համար դրա ընդհանուր տնտեսական ծախսերի և օգուտների գնահատման հիման վրա՝ հաշվի առնելով շահառուների ճշգրիտ թվով հաշվարկված ազգային կամ տարածաշրջանային միջին արժեքները (Որոշման 34-րդ կետի 6-րդ ենթակետ)։
	Ընդունվել է
ՏՇԴՆ հաշվարկները հստակեցնելու նպատակով կատարվել են համապատասխան հարցումներ։

	3.9. 
	Հիմնավորմամբ կատարված Նախագծի մատչելիության գնահատումը հիմնված չէ պահանջարկի վերլուծության և վերջնական սպառողների հետ քննարկումների արդյունքների վրա (Որոշման 34-րդ կետի 7-րդ ենթակետ)։
	Ընդունվել է
Պահանջարկի և մատչելիության վերաբերյալ հարցման ամփոփ հաշվետվությունը տրամադրվել է էկոնոմիկայի նախարարությանը, ինչպես նաև՝ դրա արդյունքների հիման վրա տնտեսական հիմնավորումը և ֆինանսական մոդելը լրամշակվել են։

	3.10. 
	Հիմնավորմամբ Նախագծի՝ պետություն-մասնավոր գործընկերության (այսուհետ՝ ՊՄԳ) ձևաչափի իրականացման մոդել է առաջարկվում ՆԿՖՇՍ (նախագծում-կառուցում-ֆինանսավորում-շահագործում-սպասարկում) մոդելը։ Քանի որ Որոշմամբ հաստատված ընթացակարգով նախատեսված չեն ՊՄԳ ձևաչափով իրականացման տեսակներ, հետևաբար առաջարկում ենք Հիմնավորումից հանել տվյալ մոդելի վերաբերյալ կետը։
	Ընդունվել է 
Հիմնավորումը համարժեքաբար խմբագրվել է։

	3.11. 
	Ըստ Հիմնավորման, որպես ռիսկի նվազեցման մեխանիզմ, առաջարկվում է մասնավոր գործընկերոջ համար սահմանել անվնասաբերության կետ՝ պահանջարկի 80, 2% ծավալի երաշխիքի չափով, իսկ «Պետություն-մասնավոր գործընկերության պայմանագրի» նախագծում՝ 70%։ Անհրաժեշտ ենք համարում հստակեցնել հանրային գործընկերոջ կողմից հատուցման ենթակա ծավալի երաշխիքի չափը։
	Ընդունվել է 
Պայմանագրի նախագիծը համարժեքաբար խմբագրվել է՝ նախատեսելով 70-80 %:

	3.12. 
	Նախագծի Հիմնավորմամբ իրականացված փողի դիմաց արժեքի (այսուհետ՝ ՓդԱ (value for money – VfM)) վերլուծության շրջանակներում հաշվի են առնվել նաև հանրային գործընկերոջ ռիսկերը, մինչդեռ ՊՄԳ ձևաչափի կիրառման պարագայում՝ հաշվի առնելով, որ մի շարք ռիսկեր փոխանցվում են մասնավոր գործընկերոջը, ՓդԱ-ի վերլուծության հաշվարկի աղբյուր պետք է հանդիսանան միայն մասնավոր գործընկերոջը փոխանցված ռիսկերը (Որոշման 25-րդ գլուխ)։ Միևնույն ժամանակ, հարկ ենք համարում նշել, որ ՓԴԱ վերլուծությունը անդրադառնում է ծախսաարդյունավետությանը, սակայն ըստ ՀՀ էկոնոմիկային նախարարի 2023 թվականի փետրվարի 14-ի «ՊՄԳ ծրագրերի տնտեսական վերլուծության և սոցիալ-տնտեսական ազդեցության գնահատման, ՊՄԳ ծրագրերի նախնական տեխնիկատնտեսական հիմնավորման պատրաստման և ՊՄԳ ծրագրերի պատրաստման փուլի ուղեցույցները հաստատելու մասին» N 363-Ա հրամանով հաստատված մեթոդաբանության՝ տնտեսական օգուտները ՓդԱ վերլուծության մաս չեն հանդիսանում։
	Ընդունվել է մասնակի
Ծրագրում կատարվել են համապատասխան ճշգրտումներ։
Ընդ որում, ՊՄԳ ընթացակարգը հստակ սահմանում է, որ VfM-ի քանակական գնահատումն իրականացվում է բավարար տեղեկատվության հասանելիության դեպքում։ Ադյուհանդերձ, սույն Ծրագրի շրջանակներում հասանելի դարձած նվազագույն տեղեկատվության պայմաններում փորձ է արվել տալ նաև քանակական գնահատում ապահովել։ 
Ինչ վերաբերում է ՀՀ էկոնոմիկայի նախարարի հիշատակված հրամանին, ապա հարկ է նկատել, որ դրանով հաստատված ուղեցույցներն ունեն խորհրդատվական նշանակություն, ընդ որում՝ հրամանի համաձայն՝ նախատեսված են Էկոնոմիկայի նախարարության ՊՄԳ ստորաբաժանման աշխատանքը կազմակերպելու համար։

	3.13. 
	Վիճարկելի են սոցիալ տնտեսական վերլուծության բաժնում ներկայացված օգուտների հաշվարկի մեթոդաբանությունը, քանի որ հիմնված չլինելով ուղիղ հարցումների վրա, այլ մեջբերելով այլ երկրների փորձը չի արտացոլում ՀՀ հասարակության համար տվյալ ծրագրից ակնկալվող օգուտները, մասնավորապես նշելով բիզնեսի գրանցման և հարկային հաշվետվությունների հանձնման գործառույթները, որոնք ՀՀ-ում արդեն իսկ թվայնացված են, հետևաբար՝ Նախագծի իրականացման արդյունքում այդ ուղղություններով լրացուցիչ տնտեսական օգուտ ակնկալել պետք չէ։
	Չի ընդունվել
Ուղիղ հարցումներ տարբեր փորձագետների հետ իրականացվել են ուղիղ և խոր հարցազրույցների ձևաչափերով, և միջազգային փորձը ստուգվել է այդ փորձագիտական գնահատականներով։ Հիշյալ գնահատականները հիմնված են տարբեր տեղական և միջազգային փորձագետների կարծիքների հիման վրա։ Ընդ որում, աշխատանքային խումբը, այդ թվում Էկոնոմիկայի նախարարաությունը տվել է իր հավանությունը այդ գնահատականների վերաբերյալ դեռևս այս տավա գարնանը, երբ ծրագրի հետ կապված նյութերը պաշտոնապես շրջանառվել են և հրապարակվել Էկոնոմիկայի նախարարության կայքէջում՝ շուկայի հետ խորհրդակցություններ անցկացնելու նպատակով։ 

	3.14. 
	«Պետություն-մասնավոր գործընկերության պայմանագրի» նախագծում առկա են դեռևս քննարկման փուլում գտնվող և հստակեցման կարիք ունեցող դրույթներ։
	Ընդունվել է
Հստակեցման ենթակա բոլոր դրույթները որոշակիացվել են։
Հարկ է ի նկատի ունենալ նաև, որ Պայմանագիրը հրապարակվում է որպես նախագիծ, և ենթադրվում է, որ որակավորման հարցման փուլում մրցույթի հնարավոր մասնակիցները նույնպես կարող են առաջարկություններ ներկայացնել, և դրանց ամփոփումից հետո պայմանագրի վերջնական տարբերակը առաջարկի հարցման փուլից առաջ կրկին կներկայացվի Կառավարության հաստատմանը։ 

	4. 
	Ֆինանսների նախարարություն

	4.1. 
	Անհրաժեշտ է որակավորման հարցման 6-րդ բաժինը համապատասխանեցնել ՀՀ կառավարության 07.12.2023թ. նիստի օրակարգի 34-րդ կետով ընդունված՝ «Հայաստանի Հանրապետության կառավարության 2022 թվականի հուլիսի 28-ի N 1183-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի 1-ին կետի 9-րդ և 11-րդ ենթակետերով նախատեսված կարգավորումների պահանջներին
	Ընդունվել է
Որոշման նախագծի հավելված 3-ի կարգավորումները համապատասխանեցված են ՊՄԳ ընթացակարգի կարգավորումներին։

	4.2. 
	Կարծում ենք, որ որոշման նախագծի 1-ին կետի 3-րդ ենթակետը կարող է լինել հավելվածի կամ հիմնավորման մաս։
	Ընդունվել է ի գիտություն
Հաշվի առնելով ՀՀ կառավարության 2022 թվականի հուլիսի 28-ի N 1183-Ն որոշման հավելվածի (այսուհետ՝ ՊՄԳ ընթացակարգ) 42-րդ կետի պահանջը՝ նպատակահարմար է գտնվել ֆիսկալ մատչելի լինելու վերաբերյալ դրույթը նշել անմիջապես որոշման մեջ։

	4.3. 
	Հաշվի առնելով, որ օրենսդրությամբ ընթացակարգային տարբերություններ միջազգային մրցույթ և մրցույթ սահմանումների մեջ առկա չեն, որոշման նախագծի 2-րդ կետից միջազգային բառը առաջարկում ենք հանել
	Ընդունվել է
Կետը խմբագրվել է։

	4.4. 
	Որոշման նախագծի 4-րդ կետի 2-րդ ենթակետի հետ կապված՝ անհրաժեշտ է ունենալ որոշում, այնուհետև՝ բյուջեի վրա ազդեցության գնահատական։ Բյուջետավորված չէ։
	Ընդունվել է ի գիտություն
Ֆիսկալ ազդեցության գնահատումը մանրամասն տրվում է ծրագրի համար կառուցված ֆինանսական մոդելում և տնտեսական հիմնավորման մեջ։
Մրցութային գործընթացի առաջարկի հարցման փուլից առաջ ֆիսկալ/բյուջետային գնահատումը կվերջնականացվի, որի հիման վրա համարժեք ծախսը կպլանավորվի 2025 թվականի բյուջետային պլանավորման գործընթացի շրջանկաներում։
Մինչը 2025 թվականը բյուջեի վրա ծրագրի ազդեցությունը չեզոք է։

	4.5. 
	Նախագծի հիմնավորման 2-րդ կետի վերջին պարբերությունը կրկնվում է նաև հիմնավորման վերջում։
	Ընդունվել է
Տեխնիկական վրիպակը խմբագրվել է։

	4.6. 
	Նախագծի հիմնավորման 5-րդ կետի երկրորդ պարբերության մեջ բերված թվարկումների վերջին ենթակետում առաջարկում ենք կիրառել «Հանրային հատվածի ծախսերի համեմատական» տերմինը
	Ընդունվել է
Դրույթը խմբագրվել է։

	4.7. 
	Նախագծի հավելված 1-ի «Ռիսկերի ընդհանուր արժեք, ԱՄՆ դոլար» սյունակի տեղեկատվությունն առաջարկվում է ներկայացնել ՀՀ դրամով
	Չի ընդունվել
Ռիսկերի բաշխումը հենված է ծրագրի՝ ԱՄՆ դոլարով կառուցված ֆինանսական մոդելի վրա՝ հիմք ընդունելով դրամ/դոլար փոխարժեքի որոշակի ենթադրություններ։ Նշված, ինչպես նաև՝ միջազգային մրցույթ լինելու հանգամանքներով պայմանավորված՝ ռիկսերի մատրիցը նպատակահարմար է ներկայացնել դոլարային արտահայտությամբ։ Միաժամանակ՝ Պայմանագրի նախագծում գումարային բոլոր մեծություններն արտահայտված են ՀՀ դրամով։

	4.8. 
	Նախագծի հավելված 1-ի կետ 2-ի վերջին սյունակի 4-րդ կետում առաջարկում ենք «ՀԿ»-ն մեկ անգամ գրել բացված տարընթերցումներից խուսափելու համար։
	Ընդունվել է
Խմբագրվել է։

	4.9. 
	Նախագծի հավելված 1-ի կետ 7-ի վերջին սյունակի 4-րդ կետում առաջարկում ենք կիրառել ՊՄԳ ընթացակարգով նախատեսված սահմանումը՝ «շուկայի հետ նախնական հաղորդակցում»
	Ընդունվել է
Խմբագրվել է։

	4.10. 
	Նախագծի հավելված 1-ի կետ 7-ի «Ազդեցության նկարագրություն» սյունակում առաջարկում ենք «ԾՄՊ»-ն մեկ անգամ գրել բացված տարընթերցումներից խուսափելու համար։
	Ընդունվել է
Խմբագրվել է։

	4.11. 
	Նախագծի հավելված 1-ի կետ 8-ի վերջին սյունակի 1-ին կետում առաջարկում ենք հստակեցնել՝ որտեղ են ներառվելու հանձնման պահանջները։
	Ընդունվել է
Դրույթը հստակեցվել է՝ նախատեսելով, որ հանձնման պահանջները ներառվում են Պայմանագրում։

	4.12. 
	Նախագծի հավելված 1-ի կետ 11-ի վերջին սյունակի 1-ին կետում առաջարկում ենք կիրառել՝ «մշտադիտարկման խումբ» սահմանումը
	Ընդունվել է։
Դրույթը խմբագրվել է՝ որպես «պայմանագրի մշտադիտարկման հանձնաժողով»։

	4.13. 
	Նախագծի հավելված 1-ի կետ 12-ի 1-ին սյունակի վերջին նախադասության մեջ «որպես կանոն» արտահայտության փոխարեն առաջարկում ենք կիրառել՝ «պայմանագրին համապատասխան» բառակապակցությունը
	Ընդունվել է։
Խմբագրվել է։

	4.14. 
	Նախագծի հավելված 1-ի կետ 16-ի նախավերջին սյունակում առաջարկում ենք առկա դրույթի փոխարեն նույն բովանդակությամբ արտացոլել պայմանագրի համապատասխան դրույթը, եթե այն տույժ նախատեսում է
	Չի ընդունվել
Պայմանագրի նախագիծը ներառում է ծավալուն կագավորումներ Մասնավոր Գործընկերոջ կողմից մի շարք պահանջների խախտման դեպքում, և գործնականում դրանք ռիսկերի մատրիցում արտացոլելը նպատակաարմար չէ՝ հատկապես հաշվի առնելով, որ Պայմանագրի նախագիծը սույն Որոշման հավելված և անբաժանելի մաս է կազմում։

	4.15. 
	Նախագծի հավելված 1-ի կետ 20-ի վերջին սյունակի 3-րդ կետում առաջարկում ենք «ՀՆԸ»-ն գրել բացված տեսքով։
	Ընդունվել է
Խմբագրվել է։

	4.16. 
	Նախագծի հավելված 1-ի կետ 23-ի նախավերջին սյունակում առաջարկում ենք չնշել, թե ինչ դեպքեր են դիտարկվել, քանի որ արդեն առկա է որոշում
	Ընդունվել է 
Խմբագրվել է։

	4.17. 
	Նախագծի հավելված 1-ի կետ 23-ի առաջին սյունակում վեջին նախադասության հետ կապված՝ առաջարկում ենք ներառել, թե ըստ մոդելի որքան է կազմում։ «Սովորաբար» բառը թուլացնում է բովանդակությունը
	Ընդունվել է 
Խմբագրվել է։

	5. 
	Տարածքային կառավարման և ենթակառուցվածքների նախարարություն

	5.1. 
	Առաջարկություններ և դիտողություններ չկան
	-

	6. 
	Բարձր տեխնոլոգիական արդյունաբերության նախարարություն

	6.1. 
	Առարկություններ և դիտողություններ չկան
	-

	7. 
	Պաշտպանության նախարարություն

	7.1. 
	Դիտողություններ և առաջարկություններ չկան
	-

	8. 
	Աշխատանքի և սոցիալական հարցերի նախարարություն

	8.1. 
	«Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր ծրագրի իրականացման մասին» Հայաստանի Հանրապետության կառավարության որոշման նախագծում առաջարկում ենք լրացնել որոշման նախագծի վերնագիրը։
	Ընդունվել է։
Նախագիծը խմբագրվել է։

	9. 
	Ազգային անվտանգության ծառայություն

	9.1. 
	Առաջարկություններ և դիտողություններ չկան։
	-

	10. 
	Կենտրոնական բանկ

	10.1. 
	Առաջարկություն և դիտողություն չկա։ 
Նշենք նաև, որ Հայաստանի Հանրապետության կենտրոնական բանկի և «Հայաստանի տեղեկատվական համակարգերի գործակալություն» հիմնադրամի ներկայացուցիչները ներգրավված են նշված գործընթացի նպատակով ստեղծված աշխատանքյաին խմբում և հընթացս ներկայացնում են իրենց դիտարկումներն ու առաջարկները, և ակտիվորեն աջակցում են փաստաթղթերի մշակմանը։
	Ընդունվել է ի գիտություն։

	11. 
	Հայաստանի տեղեկատվական համակարգերի գործակալություն

	11.1. 
	Ներկայացվել և քննարկվել են աշխատանքային խմբի շրջանակներում 
	-

	12. 
	«ԷԿԵՆԳ» ՓԲԸ

	12.1. 
	Հաշվի առնելով այն հանգամանքը, որ Հավելված 4-ով սահմանված Տեխնիկական բնութագիրն ու Հավելված 3-ով սահմանված Որակավորման պահանջները պայմանագրային հիմունքներով ստեղծված են խորհրդատու ընկերության կողմից, առաջարկում ենք նշված ընկերությունից պահանջել գրավոր հավաստում, որ տեխնիկական և որակավորման, ինչպես նաև պայմանագրի նախագծով սահմանված պահանջները չեն սահմանափակում մրցակցությունը և, որ այդ պահանջներով մրցույթին կարող է բավարարել առվազն վեց կազմակերպություն՝ հնարավորության դեպքում ներկայացնելով նաև այդ ընկերությունների ցանկը
	Ընդունվել է
Խորհրդատվական ընկերությունը գրությամբ ներկացրել է հավաստումը։
Նման հավաստում գործարքի խոհրդրատու ընկերությունը Ծրագրի մշակման ընթացքում տրամադրել է, ինչը նաև հավաստվել է շուկայի հետ նախնական հաղորդակցման փուլում։ 
Բացի այդ՝ առաջարկը ներկայացվել է խորհրդատվական ընկերությանը, ով աշխատանքային խմբի քննարկման ժամանակ կրկին տվել է համապատասխան հավաստումը։



